
Исаков Жаныбек Муратбековичтин кайрылуусуна байланыштуу  

«Кыргыз Республикасынын Адвокатурасы жана адвокаттык иш жөнүндө» 

Кыргыз Республикасынын Мыйзамынын 23-беренесинин 1 жана 2-

бөлүктөрүнүн конституциялуулугун текшерүү жөнүндө иш боюнча 

өндүрүштү токтотуу тууралуу 

 

АНЫКТАМАСЫ 

 

2023-жылдын 23-ноябры                    Бишкек шаары 

 

Кыргыз Республикасынын Конституциялык соту: төрагалык кылуучу – 

Э.Ж.Осконбаев, судьялар Ч.А.Айдарбекова, М.Р. Бобукеева, К.А. Дуйшеев, 

Л.Ч.Жолдошева, М.Ш. Касымалиев, К.Дж. Кыдырбаев, Ж.А.Шаршеналиев 

курамында, катчы А.Т. Таалайбековдун катышуусунда, «Кыргыз 

Республикасынын Конституциялык соту жөнүндө» Кыргыз Республикасынын 

конституциялык Мыйзамынын 44-беренесинин 1-бөлүгүнүн 3-пунктун 

жетекчиликке алып, «Кыргыз Республикасынын Адвокатурасы жана 

адвокаттык иш жөнүндө» Кыргыз Республикасынын Мыйзамынын            

23-беренесинин 1 жана 2-бөлүктөрүнүн конституциялуулугун текшерүү 

жөнүндө ишти карап чыгып,   

А Н Ы К Т А Д Ы: 

 

2022-жылдын 12-декабрында Кыргыз Республикасынын 

Конституциялык сотуна «Кыргыз Республикасынын Адвокатурасы жана 

адвокаттык иш жөнүндө» Кыргыз Республикасынын Мыйзамынын            

23-беренесинин 1 жана 2-бөлүктөрүнүн Кыргыз Республикасынын 

Конституциясынын 63-беренесинин 2-бөлүгүнө шайкеш келүүсүн текшерүү 

жөнүндө Ж.М. Исаковдун өтүнүчү келип түшкөн. 

Өтүнүчтө көрсөтүлгөндөй, «Кыргыз Республикасынын Адвокатурасы 

жана адвокаттык иш жөнүндө» Мыйзамдын 23-беренесинин 1 жана 2-

бөлүктөрүнүн жоболоруна ылайык, Юстиция министрлиги адвокаттардын 

маалыматтарын (фамилиясы, аты, атасынын аты, дареги, лицензия берилген 

датасы, лицензиянын номери, Адвокатурага кирген датасы, адвокаттык 

мекеменин аталышы жана юридикалык дареги, мөөрдүн үлгүсү) камтыган 

адвокаттардын мамлекеттик реестрин жүргүзөт жана аны өзүнүн расмий 

сайтында электрондук түрдө жайгаштырат. 

Кайрылуу субъектисинин пикири боюнча адвокаттардын мамлекеттик 

реестринде жеке мүнөздөгү маалыматтар камтылган, аларды мыйзамда 

белгиленген тартипке карабастан Юстиция министрлиги өз сайтына 

адвокаттардын макулдугусуз жайгаштырат. 

Ж.М. Исаков Адвокаттардын мамлекеттик реестрине ачык 

жеткиликтүүлүк ар бир адамдын жеке маалыматтарын коргоону белгилеген 

Конституциянын 63-беренесинин 2-бөлүгүнүн талабынын аткарылышына 

кепилдик бербейт деп эсептейт. Мындай кырдаалда субъекттин жеке 

маалыматтары толук корголбойт, анткени кызыкдар тараптар аларга Юстиция 

министрлигинин расмий сайты аркылуу эркин кире алышат. 

Арыз ээси адвокат катары «Жеке мүнөздөгү маалымат жөнүндө» 

Кыргыз Республикасынын Мыйзамынын бир катар жоболорун түшүндүрүү 

жөнүндө адвокаттык суроо-талап менен Кыргыз Республикасынын 

Министрлер Кабинетине караштуу Жеке маалыматтарды коргоо боюнча 

мамлекеттик агенттикке бир нече жолу кайрылган.  

Өз кезегинде Министрлер Кабинетине караштуу Жеке маалыматтарды 

коргоо боюнча мамлекеттик агенттик «Жеке мүнөздөгү маалымат жөнүндө» 

Мыйзамдын күчү Юстиция министрлигинин адвокаттардын мамлекеттик 

реестрин жүргүзүү боюнча ишмердүүлүгүнө да жайылтылат деп 

билдиришкен. Адвокаттардын мамлекеттик реестриндеги адвокат жөнүндө 

аны идентификациялоого мүмкүндүк берген маалыматтар жеке маалыматтар 

болуп саналат. Адвокаттардын мамлекеттик реестри жеке маалыматтардын 

жалпыга жеткиликтүү топтомуна кирет; адвокаттын жеке маалыматтарын 

адвокаттардын мамлекеттик реестрине киргизүү үчүн анын макулдугу талап 

кылынбайт, анткени Юстиция министрлиги Кыргыз Республикасынын 

мыйзамдарында белгиленген өз компетенциясынын чегинде мындай иштерди 

жүргүзөт. 

Ж.М. Исаковдун жеке маалыматтарын адвокаттардын мамлекеттик 

реестринен алып салуу боюнча кайрылуусуна Юстиция министрлиги 

адвокаттардын мамлекеттик реестри «Кыргыз Республикасынын 

Адвокатурасы жана адвокаттык иш жөнүндө» Мыйзамдын талаптарына 

ылайык жүргүзүлүп жаткандыгын көрсөтүү менен анын өтүнүчүн 

канааттандыруудан баш тарткан.  

Ж.М. Исаков ошондой эле субъекттин жазуу жүзүндөгү макулдугусуз 

жеке маалыматтарын реестрге киргизүү, жеке маалыматтарды коргоонун, 

аларды жеке маалыматтардын жалпыга жеткиликтүү массивинен, б.а. 

«Кыргыз Республикасынын Адвокатурасы жана адвокаттык иш жөнүндө» 

Мыйзамынын 23-беренесинин 1 жана 2-бөлүктөрүнүн талаптары менен 

шартталган  адвокаттардын мамлекеттик реестринен чыгаруунун мыйзамдуу 

ыкмаларынын жана механизмдеринин жоктугу «Жеке мүнөздөгү маалымат 

жөнүндө» Мыйзамдын жеке маалыматтардын жалпыга жеткиликтүү 

массивине киргизүү үчүн жеке маалыматтардын субъектисинин жазуу 

жүзүндөгү макулдугун алуунун милдеттүүлүгүн белгилеген 7-беренесинин            

2-бөлүгүнүн талаптарына карама-каршы келет деп белгилейт.   

Жазылгандарды эске алуу менен, арыз ээси талашылып жаткан 

ченемдерди Конституцияга карама-каршы келет деп таанууну өтүнгөн. 

Кыргыз Республикасынын  Конституциялык сотунун 2023-жылдын            

10-февралындагы токтому менен өтүнүч өндүрүшкө кабыл алынган. 

Ишти кароого даярдоонун жүрүшүндө Кыргыз Республикасынын 

Жогорку Кеңешинин Кыргыз Республикасынын Конституциялык сотундагы 

туруктуу өкүлү С.К.Ысыранов бул иш боюнча өндүрүштү токтотуу жөнүндө 

өтүнүч келтирген. 

Ошондой эле кайрылууда «Кыргыз Республикасынын Адвокатурасы 

жана адвокаттык иш жөнүндө» Кыргыз Республикасынын Мыйзамына 

тиешелүү өзгөртүүлөр киргизилип, алар талашка түшкөн ченемдердин 

конституциялуулугун текшерүү зарылчылыгы менен байланышкан бардык 

маселелерди  жокко чыгаргандыгы белгиленген. 

Алсак, бул өзгөртүүлөр «Кыргыз Республикасынын Адвокатурасы жана 

адвокаттык иш жөнүндө» Кыргыз Республикасынын Мыйзамына 

өзгөртүүлөрдү киргизүү тууралуу» Кыргыз Республикасынын 2023-жылдын 

15-августундагы Мыйзамы менен киргизилген, анда Адвокаттардын 

мамлекеттик реестринде жарыялануучу адвокаттардын жашаган жери 

жөнүндө маалымат алынып салынган. 

Муну менен бирге ушул Мыйзамдын 2-беренесинин 1-бөлүгүнө 

ылайык, ал расмий жарыяланган күндөн тартып үч ай өткөндөн кийин, 

башкача айтканда 2023-жылдын 22-ноябрынан тартып күчүнө кирет. 

«Кыргыз Республикасынын Конституциялык соту жөнүндө» 

конституциялык Мыйзамдын 44-беренесинин 1-бөлүгүнүн 3-пунктуна 

ылайык Конституциялык сот, эгерде конституциялуулугу талаш туудуруп 

жаткан акт ишти даярдоо же кароо процессинде жокко чыгарылса же күчүн 

жоготсо иш боюнча өндүрүштү токтотот, буга ушул актынын колдонулушу 

менен жеке жана юридикалык жактардын конституциялык укуктары жана 

эркиндиктери бузулган учурлар кирбейт. 

Жогоруда баяндалгандардын негизинде, «Кыргыз Республикасынын 

Конституциялык соту жөнүндө» Кыргыз Республикасынын конституциялык 

Мыйзамынын 44-беренесинин 1-бөлүгүнүн 3-пунктун жана 2-бөлүгүн,  48, 49, 

52-беренелерин жетекчиликке алып, Кыргыз Республикасынын 

Конституциялык соту  

Т А П Т Ы: 

 

1. Исаков Жаныбек Муратбековичтин кайрылуусуна байланыштуу 

«Кыргыз Республикасынын Адвокатурасы жана адвокаттык иш жөнүндө» 

Кыргыз Республикасынын Мыйзамынын 23-беренесинин 1 жана 2-

бөлүктөрүнүн конституциялуулугун текшерүү жөнүндө иш боюнча өндүрүш 

токтотулсун. 

2. Бул аныктама акыркы болуп саналат жана даттанылууга жатпайт, кол 

коюлган учурдан тартып күчүнө кирет. 

